
rasa amat bernapsoe boeat membanta orang poenja kahendak, tapi itoe tjara, itoe perboeatan jang sekarang ada didjalanken oleh entjimnja dan Emot, toelah jang membikin ia merasa dirinja amat dipersakiti.

Betapa besar nona Soan poenja goesar samantara ia melosoh diatas randjang, itoelah ada amat soesa aken diloekisken dengen pena, tapi menoeroet atoeran biasa, djoestroe api amara jang berkobar samingkin besar ada samingkin lekas djoega mendjadi padem, terlebi poelah djika orang ada koetjoerken aer kasedihan boeat bantoe menjiramken itoe.

Begitoelah koetika lontjeng mengoetaraken poekoel sapoeloe gadis itoe merasaken badannja mendjadi lemas dan dingin, kamoedian sigra djoega mendjadi poeles.

Tatkalah itoe Emot soeda melongok kadalem kamar, boeat saksiken bagimana ka'adahannja ia poenja ikan jang sekarang ini telah termasoek didalem djala, dan tempo ia dapet denger jang Soan-nio ada mengorok, prampoean toewa itoe laloe menjeringit, seraja berkata dalem hati:

„Sekarang samoea soeda djadi bagoes betoel-betoel. Kaloe ba Kek-soen lekas dateng, kamana parannja itoe oewang tiga ratoes ? Eh, eh, goea boleh mintain lebian djoega. Kiranja gampang tah, bikin satoe ikan sampe ada sediah boeat di-

